ՀԻՄՆԱՎՈՐՈՒՄ

1. Իրավական ակտի նպատակը
Սույն նախագծի ընդունման նպատակն է ապահովել «Հաղթանակ» շուրջօրյա խնամքի կենտրոն» պետական ոչ առևտրային կազմակերպությունը «Նորք» շուրջօրյա խնամքի կենտրոն» պետական ոչ առևտրային կազմակերպությանը միացման ձևով վերակազմակերպելու գործընթացի պատշաճ իրականացումը։
0. Ընթացիկ իրավիճակը և խնդիրները
«Հաղթանակ» շուրջօրյա խնամքի կենտրոն» և «Նորք» շուրջօրյա խնամքի կենտրոն» պետական ոչ առևտրային կազմակերպությունները (այսուհետ՝ Կազմակերպություններ) շուրջօրյա խնամքի ծառայություններ են մատուցում կյանքի դժվարին իրավիճակում հայտնված տարեց կամ հաշմանդամություն ունեցող անձանց՝ իրականացնելով շահառուներին առաջնային բժշկական օգնության և սպասարկման, սոցիալ-հոգեբանական, խորհրդատվական և իրավաբանական օգնության տրամադրման, անձի ֆունկցիոնալության գնահատման և աջակցող միջոցներով ապահովման գործընթացի, հիվանդանոցային բժշկական օգնություն և սպասարկում իրականացնող կազմակերպություն ուղեգրման գործընթացի, շահառուների ազատ ժամանցի, աշխատանքային թերապիայի կազմակերպումը, ինչպես նաև սննդի, անհրաժեշտ կահույքի, հագուստի, սպիտակեղենի, կոշկեղենի` տարիքասեռային առանձնահատկություններին և եղանակային պայմաններին համապատասխան, անկողնային պարագաների և անձնական հիգիենայի պարագաների տրամադրումը։ 
Կազմակերպությունների շահառուների ընդհանուր թվաքանակը կազմում է 475, իսկ հաստիքային միավորների թվաքանակը՝ 335․1։ 
Կազակերպություններն իրականացնում են նույնաբովանդակ գործունեություն և նույնական գործառույթներ, ունեն միանման կառուցվածք, հաստիքային միավորներ և սպասարկող ռեսուրսների համանման պահանջներ։ Երկու առանձին կառավարման համակարգերի առկայությունը, սակայն, հանգեցնում է կառավարման գործընթացների կրկնության, բարդացնում է վերջիններիս համակարգումը և մեծացնում է վարչական ծախսերը։
Երկու իրավաբանական անձանց սպասարկումը պահանջում է առանձին հաշվետվողականության վարում և առաջացնում է լրացուցիչ ծախսեր՝ հատկապես հաշվապահական հաշվառման, վարչատնտեսական ապահովման, տեխնիկական աջակցության և կադրային համակարգման ուղղություններով։ Սա բերում է կրկնվող գործընթացների գոյացման և վարչական ռեսուրսների ոչ ռացիոնալ օգտագործման։
Նախագծով առաջարկվում է ներդնել կենտրոնացված կառավարման նոր մոդել, որի շրջանակներում նախատեսվում է երկու ՊՈԱԿ-ների վերակազմավորում՝ վարչական ռեսուրսների միավորման միջոցով։ Այս մոտեցումը թույլ կտա ապահովել կառավարման արդյունավետության բարձրացում, ռեսուրսների օպտիմալ բաշխում և միասնական կառավարման քաղաքականության իրականացում։
Կազմակերպությունների միացման ձևով վերակազմակերպման արդյունքում կձևավորվի կենտրոնացված կառավարման միավորված համակարգ, որը կնպաստի վարչական և սպասարկող անձնակազմի գործառույթների օպտիմալացմանը, կառավարման և վերահսկողության մեխանիզմների արդյունավետության բարձրացմանը։ Վերակազմավորման արդյունքում հնարավոր կլինի կրճատել այն հաստիքները, որոնք իրականացնում են փոխկրկնվող կամ համընկնող գործառույթներ, ինչն էլ կնվազեցնի ընդհանուր վարչական ծախսերը և կզարգացնի կառավարման արդյունավետությունը։
0. Առկա խնդրի առաջարկվող լուծումը 
Նախագծով առաջարկվում է «Հաղթանակ» շուրջօրյա խնամքի կենտրոն» պետական ոչ առևտրային կազմակերպությունը միացման ձևով վերակազմակերպել` միացնելով «Նորք» շուրջօրյա խնամքի կենտրոն» պետական ոչ առևտրային կազմակերպությանը՝ վերջինս վերանվանելով «Երևանի տարեց և հաշմանդամություն ունեցող անձանց խնամքի կենտրոն» պետական ոչ առևտրային կազմակերպություն և ստեղծելով «Երևանի տարեց և հաշմանդամություն ունեցող անձանց խնամքի կենտրոն» պետական ոչ առևտրային կազմակերպության Մալաթիա-Սեբաստիայի մասնաճյուղը։
Վերակազմակերպման եղանակը միացման ձևով իրականացնելու նպատակահարմարությունը վերակազմակերպման այլ եղանակներից. մասնավորապես՝ միաձուլման եղանակից, տարբերվում է նրանով, որ միացման դեպքում իրավաբանական անձը դադարեցնում է իր գործունեությունը՝ միանալով արդեն գոյություն ունեցող այլ իրավաբանական անձի, և նրա բոլոր իրավունքներն ու պարտականությունները փոխանցման ակտին համապատասխան անցնում են այդ իրավաբանական անձին։ Ի տարբերություն դրա, միաձուլման դեպքում մի քանի իրավաբանական անձինք դադարեցնում են իրենց գործունեությունը և դրանց հիման վրա ստեղծվում է նոր իրավաբանական անձ, որին էլ անցնում են նրանց իրավունքներն ու պարտականությունները։
Այսպիսով, միացման ձևը նպատակահարմար է, երբ անհրաժեշտ է պահպանել գործող կազմակերպությունը և ընդլայնել նրա գործունեությունը՝ առանց նոր իրավաբանական անձ ստեղծելու՝ ապահովելով իրավահաջորդության շարունակականությունը։
Երկու կազմակերպություններն իրականացնում են նույնաբովանդակ գործունեություն և նույնական գործառույթներ, ունեն միանման կառուցվածք, գրեթե նույնաքանակ հաստիքային միավորներ և շահառուներ, ինչպես նաև սպասարկող ռեսուրսների համանման պահանջներ։ Հետևաբար, միացվող կազմակերպության ընտրության հարցում որևէ նախապատվության խնդիր չի եղել, և ընտրությունը պայմանավորված չի եղել որևէ առանձնահատուկ հանգամանքով։ Վերակազմակերպման գործընթացում երկու կազմակերպություններից մեկը պետք է հանդես գար որպես միացվող և այդ կարգավիճակով հանդես է եկել «Հաղթանակ» շուրջօրյա խնամքի կենտրոն» ՊՈԱԿ-ը։
Կազմակերպությունների միացման ձևով վերակազմակերպման արդյունքում ներդրվելու է կենտրոնացված կառավարման նոր մոդել, և երկու կազմակերպություններն արդյունքում դիտարկվելու են որպես մեկ միասնական միավոր։ Ուստի նոր անվանումը պետք է հավասարապես վերաբերելի լինի երկուսին։ Հաշվի առնելով, որ կազմակերպությունները փաստացի գտնվում են Երևան քաղաքի տարբեր վարչական շրջաններում, նպատակահարմար է համարվել ընդհանուր անվանման մեջ կիրառել «Երևան» անվանումը՝ մասնավորեցումն իրականացնելով ըստ վարչական շրջանի (օրինակ՝ Մալաթիա-Սեբաստիայի մասնաճյուղ)։
Նախագծի ընդունումն ու օպտիմալացումը շահառուների վրա կունենա չեզոք ազդեցություն, քանի որ ծառայությունների որակն ու տեսակը չեն փոխվելու, միայն վարչական և սպասարկող անձնակազմի գործառույթների արդյունավետությունն է բարելավվելու (մասնագիտական հաստիքների և շահառուների թվի փոփոխություն չի նախատեսվում)։
2. Իրավական ակտի կիրառման դեպքում ակնկալվող արդյունքը 
1. Կենտրոնացված, համապարփակ կառավարման նոր մոդելի ներդրում
1. Կառավարման որակի բարձրացում
1. Որոշումների կայացման գործընթացի օպտիմալացում 
1. Համաձայնեցման օղակների կրճատում
1. Ներքին վերահսկողության և հաշվետվողականության մեխանիզմների ամրապնդում
1. Վարչական ծախսերի օպտիմալացում
1. Ռեսուրսների ռացիոնալ բաշխում
3․ Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ աշխատանքի և սոցիալական հարցերի նախարարության կողմից։
4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունման և ««Հաղթանակ» շուրջօրյա խնամքի կենտրոն» և Նորք» շուրջօրյա խնամքի կենտրոն» ՊՈԱԿ-ների միավորման արդյունքում կտնտեսվի մոտ 32,894.8 հազար դրամ:
5․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը բխում է Կառավարության 2021-2026 թթ. ծրագրի Աշխատանքի և սոցիալական պաշտպանության 4.6-րդ գլխով սահմանված պահանջներից. մասնավորապես՝ «Իրականացվելու է տարեցներին մատուցվող խնամքի ծառայությունների բարելավման և համայնքահենք ծառայությունների ներդրման ու զարգացման ծրագիրը՝ վերանայելով ողջ օրենսդրական դաշտը, ապահովվելու է տարեց մարդկանց համար արժանապատիվ, առողջ և ակտիվ կենսակերպ, բարելավվելու է խնամքի որակը»:

